
望見黃龍旗始知　上親征悉下馬羅拜請降皆生縳之

丙辰斬其酋渠駐蹕寬河戊午駐蹕會州以重陽節賜扈

從文武官宴幷饗將士仍遣捕虜衆潰散之黨至是有俘

獲還者　上喜大饗又親製詩歌慰勞之甲子詔班師車

駕發錢將軍店乙丑駐蹕偏頭嶺丙寅車駕入喜峯關駐

蹕關內庚午駐蹕三河縣諸王文武官進平胡表壬申駐

蹕齊化門癸酉車駕至京師謁吿太廟朝皇太后置酒上

壽

　〈陳建曰　宣廟英武亞于　成祖故平內難芟外夷皆躬親戎伍如摧枯拉朽由太孫時嘗田獵講武從　成〉

　〈祖北征督知用兵耳然亦以去圍初未遠乘　祖宗百戰之餘威將士習于戎陣戰勝攻克固非偶然也至正〉

　〈統之末國家承乎已久　英宗生長深宮王振不知而欲效之遂致蒙塵之禍故建嘗謂正統土木之失宣德〉

　〈此役誤之也〉

加大學士楊榮少傅先是　上率鉄騎出喜峯口擊虜文

臣獨榮扈從旣還遂加是職○加忠勇王金忠太保以討

兀良哈奮前斬馘功多也

十月擢通政使顧佐爲右都御史左都御史劉觀有罪下

獄謫居遼東先是　上召楊士奇楊榮至文華殿諭之曰

京師端本澄源之地年來貪濁之風滿朝何也士奇對曰

貪風永樂之末已作但至今日甚耳　上問永樂何如對

曰十五六年以後　太宗有疾多不出扈從之官放肆無

--

所顧惜請托賄賂公行無忌此事已徹九重但未舉發耳

榮曰是時贓貪方賓最甚　上問今日之貪誰最甚者榮

對曰莫甚劉觀士奇曰風憲所以警肅百僚憲長如此則

不肖御史效之不肖御史差出四方則不肖有司皆效之

上撫掌歎曰除惡務本因問廷臣中今誰可使掌憲者士

奇對曰通政使顧佐廉公有威曾任御史及按察司皆有

風釆榮曰亦嘗爲京尹能防禁下吏政淸弊革　上喜曰

顧佐乃能如此數日有旨令劉觀廵閱河道又數日陞佐

右都御史勑令考黜不肖洗滌積弊佐奏出其屬不肖者

二十餘人罪甚者發遼東充吏于是御史連章劾奏觀贓

貪狼籍幷奏其子輻脅制諸道騁私滅公皆明著實迹遂

逮觀父子下獄議罪當死特宥之發輻戍遼東而令觀隨

往

　〈按天順日錄宣德初諸臣僚燕樂歌妓滿前以奢相尙自顧佐爲都御史奏黜貪注糾正百僚禁用歌妓朝綱〉

　〈始振天下想聞其風釆〉

擢福建按察使邵玘爲南京都察院右副都御史時南京

諸司緩弛御史尤多貪縱效尤成風贓穢狼藉至是玘奉

勑考察奏黜不肖御史三十餘人紀綱大振與北院顧佐

齊名○上以尙書蹇義夏原吉大學士楊士奇楊榮四人

皆年高欲優逸之賜勑嘉勞命輟部院職務朝夕侍左右

